
Na osnovu člana 15. Zakona o principima lokalne samouprave u Federaciji Bosne i 
Hercegovine („Službene novine Federacije Bosne i Hercegovine“, br. 49/06 i 51/09) i čl. 
25. i 69. Statuta Općine Centar Sarajevo-Prečišćeni tekst („Službene novine Kantona 
Sarajevo“, broj 23/04), a u vezi sa tačkom 5. Smjernica o minimalnim standardima dodjele 
budžetskih sredstava putem transfera i subvencija u Federaciji Bosne i Hercegovine 
(„Službene novine  Federacije BiH“, broj 37/24) Općinski načelnik Općine Centar, donosi 
 
 

P R A V I L N I K 
 
 

O DODJELI NOVČANIH SREDSTAVA NEPROFITNIM ORGANIZACIJAMA ZA 
ISHRANU BOSANSKO-HERCEGOVAČKIH KONJA 

 
I OPĆE ODREDBE 

 
Član 1. 

(Predmet) 
 

Ovim Pravilnikom se uređuju uslovi i postupak za izbor neprofitnih organizacija za dodjelu 
novčanih sredstava namjenjenih za ishranu bosansko-hercegovačkih konja.  
 

Član 2. 
(Rodno značenje izraza) 

 
Izrazi koji se koriste u ovom Pravilniku, a koji imaju rodno značenje, bez obzira jesu li 
korišteni u muškom ili ženskom rodu, obuhvataju na jednak način muški i ženski rod. 

 
Član 3. 

(Korisnici) 
 

Pravo učešća po Javnom pozivu imaju sve zainteresovane neprofitne organizacije koje su  
registrovane na području Bosne i Hercegovine. 
 

II USLOVI ZA OSTVARIVANJE PRAVA UČEŠĆA KANDIDATA U PROJEKTU 
 

Član 4. 
(Uslovi) 

 
Pravo na dodjelu novčanih sredstava neprofitnim organizacijama za ishranu bosansko-
hercegovačkih konja može ostvariti neprofitna organizacija pod sljedećim uslovima: 
 

a) Da se bavi uzgojem bosansko-hercegovačkih konja u čistoj krvi; 
b) Da ima sjedište na području Bosne i Hercegovine; 
c) U čijem fokusu je rad u oblasti promovisanja zdravlja i ugroženosti ove pasmine 

na našim područjima kroz projekte kojima je cilj očuvanje navedene pasmine;  
d) Da vodi matičnu evidenciju konja koje uzgajaju članovi Udruženja; 



e) Da ne obavlja aktivnosti u ime političke partije; 
f) Da je blagovremeno podnijela izvještaj o utrošku prethodno dodjeljenih sredstava 

iz Budžeta Općine Centar ukoliko su ranije učestvovale u sličnim projektima; 
g) Da u sklopu svog rada pomaže osnivanju ergela koje su nosioci uzgoja bosansko-

hercegovačkih konja; 
h) Prednost pri dodjeli novčanih sredstava ima udruženje koje je ranije upisano u 

Registar Udruženja kod nadležnog organa i koje je u svom dosadašnjem radu 
pomoglo osnivanju više ergela. 

 
Član 5. 

(Potrebna dokumentacija) 
 
Neprofitna organizacija koja želi ostvariti pravo na dodjelu novčanih sredstava dužna je 
dostaviti dokumentaciju kojom dokazuje ispunjavanje uslova, u originalu ili ovjerenim 
kopijama: 
 

a) Uvjerenje o poreskoj registraciji podnosioca projekta (identifikacijski broj); 
b) Uvjerenje o izmirenim poreskim obavezama ili sporazum o odgođenom plaćanju ili 

plaćanju u ratama dužnih javnih prihoda; 
c) Potvrda poslovne banke da račun nije blokiran iz koje se vidi broj transakcijskog 

računa (ne starija od tri mjeseca od dana objave javnog poziva); 
d) Rješenje o upisu u Registar Udruženja kod Ministarstva pravde BiH; 
e) Izvod iz statistike izdat od strane Federalnog zavoda za statistiku; 
f) Spisak ergela kao i pojedinaca koji su članovi Udruzenja. 

     
Uz gore navedenu dokumentaciju predaju se ovjerene i potpisane od ovlaštenog lica 
sljedeće izjave: 

- da podnosilac zahtjeva nije u sukobu interesa u skladu sa Zakonom o prevenciji i 
suzbijanju korupcije u Kantonu Sarajevo („Službene novine Kantona Sarajevo“ 
br.35/22, 44/22 i 52/22); 

- neobavljanju aktivnosti u ime političkih partija.  

III FINANSIJSKA SREDSTVA I NOSILAC AKTIVNOSTI 
 

Član 6. 
(Nosilac aktivnosti i finansijska sredstva) 

 
(1) Služba za privredu i poslovne prostore je nosilac aktivnosti vezanih za realizaciju 

Projekta. 
(2) Sredstva za realizaciju projekta planirana su u Budžetu Općine Centar na kodu 

614300 kao transfer neprofitnim organizacijama putem javnog poziva za ishranu 
bosansko-hercegovačkih konja. 

(3)  Izabrana neprofitna organizacija po Javnom pozivu za dodjelu novčanih sredstava 
    neprofitnim organizacijama za ishranu bosansko-hercegovačkih konja ostvaruje 
    pravo na novčani iznos od 5.000,00 KM. 
 
 

IV PROCEDURA PO JAVNOM POZIVU 
 

Član 7. 
( Javni poziv) 

 
(1) Općinski načelnik će objaviti Javni poziv za dodjelu novčanih sredstava neprofitnim 

organizacijama za ishranu bosansko-hercegovačkih konja. 
(2) Javni poziv sadrži: uslove koje kandidat mora ispunjavati, rok za podnošenje prijava 

i druge potrebne podatke. 



(3) Javni poziv ostaje otvoren 15 (petnaest) dana od dana objavljivanja Javnog poziva 
u dnevnom listu, web stranici i oglasnoj ploči Općine Centar. 

(4) Odluka o rezultatima Javnog poziva će biti objavljena na web stranici i oglasnoj 
ploči Općine Centar Sarajevo. 

 
Član 8. 

(Odabir neprofitne organizacije) 
 

(1) Odabir neprofitne organizacije vrši Komisija koju imenuje Općinski načelnik. 
(2) Komisija se sastoji od najmanje tri člana iz reda državnih službenika. 
(3) Komisija radi u punom sastavu i za svoj rad je odgovorna Općinskom načelniku.   
(4) Komisija ima zadatak da u skladu sa odredbama ovog Pravilnika i na osnovu 

propisanih kriterija objavljenih u Javnom pozivu izvrši vrednovanje dostavljenih 
prijava, sačini pismeni izvještaj sa utvrđenim Prijedlogom izbora organizacije za 
dodjelu sredstava i dostavi ga Općinskom načelniku. 

(5) Neblagovremene prijave Komisija neće uzeti u razmatranje o čemu će podnosilac 
prijave biti obaviješten. 

(6) Komisija ima mogućnost da u skladu sa tačkom 47. Smjernica o minimalnim 
standardima dodjele budžetskih sredstava putem transfera i subvencija u Federaciji 
Bosne i Hercegovine („Službene novine Federacije BiH“, broj 37/24) neprofitnoj 
organizaciji koja je dostavila nepotpunu prijavu dostavi obavijest o dopuni iste u 
roku od 3 dana od dana prijema obavijesti, ukoliko je neprofitna organizacija u 
momentu podnošenja prijave učinila izvjesnim razloge zbog kojih nije mogla 
podnijeti potpunu prijavu ili ako je u prijavi uočena manja tehnička manjkavost. 

(7) Na osnovu prijedloga Komisije, Općinski načelnik objavljuje preliminarnu listu 
odabrane organizacije. 

(8) Podnosioci zahtjeva mogu u roku od osam (8) dana od dana objavljivanja 
preliminarne liste podnijeti pismeni prigovor Komisiji za razmatranje prigovora koju 
imenuje Općinski načelnik iz reda državnih službenika. 

(9) Odluku o prigovoru, Komisija će donijeti u istom roku, računajući od dana njegovog 
podnošenja. 

(10) Nakon okončanog postupka po prigovorima, Općinski načelnik donosi konačnu 
Odluku o dodjeli novčanih sredstava odabranoj neprofitnoj organizaciji za ishranu 
bosansko-hercegovačkih konja, te će ista biti objavljena na web stranici i oglasnoj 
ploči Općine Centar Sarajevo. 

(11) Na osnovu Odluke o dodjeli novčanih sredstava izabranoj neprofitnoj organizaciji za  
ishranu bosansko-hercegovačkih konja, Općinski načelnik će sa odabranom 
organizacijom zaključiti Ugovor. 

 
V ZAVRŠNE ODREDBE 

 
Član 9. 
(Nadzor) 

 
(1) Realizaciju i nadzor u procesu dodjele i implementacije sredstava u skladu sa 

odredbama ovog Pravilnika vršit će Općinski načelnik putem Službe za privredu i 
poslovne prostore. 

(2) Odobrena sredstva će biti uplaćena na bankovni račun Korisnika. 
(3) Korisnik kome budu dodijeljena finansijska sredstva dužan je dostaviti Općini 

detaljan Izvještaj sa pratećom dokumentacijom o namjenskom utrošku sredstava 
u roku mjesec dana po izvršenoj realizaciji, a najkasnije do 31.12.2026. godine.  

(4) Ukoliko Korisnik sredstava ne dostavi izvještaj u propisanom roku iz stava (3) ovog 
člana ili ako se utvrdi nenamjensko korištenje sredstava, Općina Centar Sarajevo 
će pokrenuti postupak za povrat sredstava. 

 
 

 



 
Član 10. 

(Stupanje na snagu) 
 

Ovaj Pravilnik stupa na snagu danom objave na oglasnoj ploči i web stranici Općine Centar, 
a primjenjivati će se samo u 2026. godini. 
 
 
 
 
 
 
 
Broj: 16-11-3031/26  
Sarajevo,04.05.2026.godine 
  

OPĆINSKI NAČELNIK 
 

____________________ 
Srđan Mandić 

  


